Р  Е  Ф  Е  Р  А  Т   

НА   ПРЕТСЕДАТЕЛОТ НА СОНК ПОДНЕСЕН НА V-от КОНГРЕС
Драги колешки и колеги,
Почитувани гости, 
Во Охрид, на крајот на декември 2001 година, околу 70 делегати на III -Конгрес на СОНК, констатираа дека после 10 години од формирањето на Синдикатот платите се исти како и пред десетте години, потпишани два колективни договори за основно и за средно образование во ’95 година кои никогаш не се применуваа, социјален дијалог-ретко кој знаеше што требаше тоа да значи. Тоа беа години во кои се напушти стариот општествен систем, а требаше да се изгради нов, модерен, со пазарни законитости, подемократски, поправичен. Македонија не беше единствената земја што влезе во такво искушение, туку бевме само една од многуте посткомунистички држави кои влегоа во транзиција, но имавме многу предности во споредба со поголемиот број од тие држави, што беше добра основа многу полесно и побрзо да истранзитираме од стариот кон новиот систем. Но се случи Македонија да го одбере најлошиот модел преку кој беше направена најнеправичната или поточно најкриминалната приватизација, со која малкумина станаа преку ноќ богаташи, а средната класа во која беа најголемиот дел од работниците транзитираа во сиромаштија, а од нив не десетици, туку околу двесте илјади останаа без работа или поточно завршија на улица. А сите тие беа членови на Синдикатот. Па каде беше Синдикатот да ги заштити, да го спрече тоа урнисување на работниците што значеше и на своето членство. Синдикатот аминуваше на таквата приватизација.Ете затоа започнав со декември 2001 година и со III-от Конгрес на СОНК. Тогаш буквално се заколнавме дека итно радикално ќе го реформираме СОНК, но испративме порака и до ССМ чиј дел сеуште бевме дека и Сојузот или ќе се реформира или ќе мора да се расформира.
Како ново раководство на СОНК бевме свесни во какви немирни води влегуваме, со колку моќни противници ќе се судриме. Не беше доволно само да се отргнеме од послушноста спрема власта, туку моравме да имаме и визија и стратегија.Убавите желби и добрите намери немаше многу да ни помогнат. Знаевме што сакаме, ама не бевме сигурни дека знаеме како тоа да го направиме. Тука е огромната помош во едукација што ја добивме од нашите докажани пријатели Американската федерација на учители и од Холандскиот синдикат за образование. Преку семинари, советувања и тренинзи најнапред на членовите на органите на СОНК се обучувавме за градење на современ Синдикат кој ќе биде оспособен да ја врши својата функција.
Веднаш до државните органи доставивме барања за решавање на најитните проблеми во образованието, науката и културата. Побаравме со преговори да дојдеме до заеднички прифатливи решенија. Баравме итно зголемување на тогашните плати кои за носителите на дејности беа околу 7.200 денари, а платата на хигиеничарите беше 3.400 денари и тоа исти од ’92 година, значи цели десет години кога економските состојби во државата беа многу подобри отколку годините во кои СОНК одлучно реши да ја менува социјалната положба на своето членство. Одговорот на власта беше очекуван. Не прифатија преговори туку се обидоа со моќта на власта повторно да не вратат во спалната соба разервирана за синдикалната врхушка.
Погрешија.СОНК веќе беше застанат на нозе и енергично одговори. Прв масовен штрајк после десет години. Прифатија преговори и зголемување на платите во просек околу 25%. Имаше зголемување и во другите дејности од јавната администрација,како резултат на штрајкот на СОНК, но со доста понизок процент поради затекнатото ниво на повисоки плати во тие дејности. Продолживме понатаму со барање за потпишување на колективни договори и за конечно напуштање на системот на УНР. 2004 година петнаесет работни денови во Генерален штрајк. Одговорот од Владата беше -,,и да имаме пари нема да ви дадеме”. Болеше одговорот од Владата, но уште повеќе предавството од раководството на ССМ кога целосно ни го свртија грбот. Денешното присуствона сегашниот Претседател на ССМ убеден сум дека значи повторно можеме да се гледаме лице во лице и дека и кај нив сега се случуваат реформи. Штрајкот заврши со Спогодба за итно започнување на преговори за нови колективни договори за кои земаа обврска дека ќе ги почитуваат. Но имале и друга спогодба за разнебитување на СОНК. Одлуката да го напуштиме ССМ и да ја формираме КСС, со уште три грански синдикати, им беше повод отворено да започнат со рушење на СОНК.Веднаш ја блокираа жиро сметката на СОНК без никаков основ; ги исклучија службените телефони на СОНК; насилно не избркаа од зградата на синдикатите. Не бираа средства за дисквалификување на раководството на СОНК.Се обидоа да направат свој СОНК при ССМ од неколкумина предавници од нашиот Синдикат. Но СОНК имаше реална моќ да го преживее сето тоа, ама имаше и има искрени пријатели кои точно знаеја што се случува тука, затоа и беа на наша страна. И сега мора да им заблагодарам на Интернационалата за образование и лично на ген.секретар Фред Ван Ливен, кој во тие тешки моменти за нас итно дојде тука за да ни даде поддршка.Ти благодарам Фред од секој член на СОНК и секако мојата лична благодарност. Тука беа со нас АФТ и АОБ, со нас беа и синдикатите од многу држави од Европа и особено нашите соседи кои и денес се тука со нас. Нашата благодарност е искрена за сите нив.

После жестокиот одговор на СОНК, после многу тактизирања и купување на време беа потпишани четири колективни договори - за основно и за средно образование; за градинките и за културата. Следеа тешки преговори за утврдување на најниската плата за да можат да се применат колективните договори и во делот на платите и конечно да се напушти системот на УНР, кој беше не само  неправичен туку и надвор од законот. Со примена на новите колективни договори и најниската плата по единица коефициент,со таканаречена декомпресија за една година платите беа зголемени за 12% и тоа во четирите дејности (градинки;основно и средно образование и во културата ).

Со промената на власта во јули 2006 година битно се промени однесувањето кон СОНК. Беше воспоставен дијалог со ресорните министерства со взаемен, коректен и конструктивен однос. Набрзо започнавме преговори за нови колективни договори за основно и средно образование, кои континуирано траеа повеќе месеци. 
Во заеднички договорените текстови значајно беа зголемени правата од работен однос, меѓу кои и заштитна Одредба, пет години пред исполнување на услов за пензионирање, ниеден наш член по ниеден основ да не може да биде отпуштен од работа. Беа зголемени коефициентите за плати кај сите работни места, беа воведени коефициенти  за класно раководство за прв пат во основното образование, а за средното образование  од 0,10 беше зголемен на 0,20. 

Додека сеуште траеа преговорите за новите колективни договори Владата на државата со своја одлука изврши зголемување на платите  за целата јавна администрација за три пати по 10% на годишно ниво, почнувајќи од септември 2007 година,што беше прв таков случај во последните две децении.Запрашан од новинарите да ја коментирам таа одлука, реков дека истата ја поздравувам особено што таа е направена без притисоци,протести или штрајкови. Веднаш од некои бев нападнат за таа изјава и е прогласен за владин послушник. За таквите етикети ќе се навратам нешто подоцна во излагањево.

Откако беа конечно договорени текстовите на новите колективни договори за основно и средно образование и кога побаравме истите да бидат потпишани,тогашниот ресорен министер, почна да го одбегнува договарањето  за датум за потпишување, а подоцна целосно ја прекина комуникацијата со нас. Добивав информации дека економските состојби во земјата се влошени и дека Буџетот не може да издржи нови зголемувања на платите во јавната администрација, а образованието по бројот на вработени безмалку е половината од вкупната администрација.


СОНК повторно беше упатен на организирање на Генерален штрајк кон крајот на ноември 2008 година, кој после осум дена заврши со Спогодба помеѓу СОНК и Владата. Беа потпишани новите колективни договори за основно и средно образование, со одложна примена во делот на платите за една година, но со зголемување за по 900 денари за секој вработен почнувајќи од јуни 2009 година. Во Спогодбата беше договорена и трансформација на работниот однос на повеќе од 6.000 вработени во основните и средните училишта кои повеќе години, а некои и децении беа со статус на одредено време. Спогодбата од втори декември 2008 година во услови на додатна економска криза во земјата, со донесен Закон за замрзнување на платите за јавната администрација сепак, се испочитува. Факт е дека во 2009 година од јуни зголемување на платите има само во во градинките, основното и средното образование и во културата, а во 2010 год. во основното и средното образование.Точно е дека не се испочитува делот од Спогодбата за колективните договори за градинките и за културата, а за причините за истата поопширно стои во Извештајот за меѓуконгресната работа на СОНК.

Во однос на трансформацијата на работниот однос досега решенија за трансформација на неопределен работен однос имаат добиено над четири и пол илјади, а постапката за истата продолжува и понатаму.


Во почетокот на 2006 година со закана за организирање на протест го спречивме укинувањето на целодневната настава, за која Владата веќе имаше донесено одлука. Доколку тоа не го спречивме, работа ќе изгубија неколку стотини вработени во повеќе основни училишта во кои има целодневна настава. За разлика од многу други дејности во јавниот сектор, не дозволивме отпуштања од работа како технолошки вишоци или по други основи.

Во 2009 година,со преговори со ресорното Министерство за труд и социјална политика, го вративме скратеното работно време за негувателките и воспитувачките во градинките, иако од законски аспект немавме големи аргументи.

Со воведувањето на бруто платата од јануари 2009 година,дотогаш посебните надоместоци за превоз и за исхрана се вградија во платата со ист износ за сите вработени. Позитивно е тоа што и на тие средства, што дотогаш не беше случај, се пресметуваат другите надоместоци, меѓу кои и придонесите за пензиската основица. Меѓутоа, се создаде многу сериозен проблем со дотогаш исплаќаните реални трошоци за превоз, кои го надминуваа износот  од 900 денари. Дополнително овој проблем го усложни Одлуката на Уставниот суд од Декември 2009, со која исплатата на различен износ на средставата за превоз беше прогласена за неуставна. Од правен аспект веројатно е правна, но дефинитивно не е правична. Голем е бројот на вработени, особено во основните училишта во поодалечените села кои од својата плата даваат и над 20% за да ги покријат трошоците за превоз до училиштата, каде најчесто не постојат никакви врски на јавен превоз. 
Овој проблем е многу сериозен, а раководството на СОНК повеќе од една година во преговори со Министерството бара решение за надминување на истиот. Македонија е специфична со голем број на населени места во ридско-планински подрачја, во некои нема патна мрежа, освен можеби за тешки возила. За тие средини Уставот во однос на ова прашање, за да обезбеди еднаквост,  ќе мора поинаку да се чита. СОНК, МОН и ЗЕЛС мораат да најдат итно прифатливо и правично решение.

Во последнава година многу дискусии, со евидентно стравување се јави со воведувањето на екстерното оценување. Скоро без исклучок ниеден наставник не е против оценувањето, бидејќи тоа се прави во сите земји во Европа, но стравот е поради лошите искуства, како на пример приватизацијата на општествениот имот. Точно е дека Министерството за образование и наука организираше поширока расправа за ова прашање, бевме вклучени и ние од самиот почеток. Но сепак сакам да укажам и да предупредам дека СОНК дежурно мора да го следи овој процес и доколку истиот се претвори обратно од целта која е подигнување на квалитетот но и мотивираноста кај наставниците, тогаш ќе мора да дојде до соодветна реакција на СОНК.

Драги колешки и колеги,
  
Во расправата по конгресните документи,кои беа ставени пред членството од месец јуни, од записниците што ги добивме од нашите синдикални организации, Извештајот за работата на СОНК во меѓуконгресниот период во целост е прифатен и оценет позитивно. Меѓутоа, јас знам дека останаа и нерешени проблеми кои сакавме и требаше да ги решиме, ама од разни причини не успеавме во тоа. Тука пред се мислам на непотпишаниот колективен договор за градинките, кој е целосно соодветен со колективниот договор со основното образование а во неколку одредби има и подобри решенија, со сосема изедначени коефициенти во делот на платите со основното и средното образование, што после неколку децении се исправа таа неправда. Не гледам никаков проблем за потпишување на овој колективен договор, но можеби ресорното министерство сакаше тоа да го направи со новиот Претседател (се шегувам), ете и тој услов ќе биде исполнет.


За жал, поинаку стојат работите со новиот колективен договор за културата. Повеќе од една година континуирано водиме преговори со ресорното Министерство и тоа искрено во многу коректна и конструктивна атмосфера. Но во делот на платите постои хаотична состојба. За исти работни места од една до друга установа има несватливо големи разлики, кои биле создавани повеќе од една деценија. Колективниот договор мора да има еднакви коефициенти за исти работни места, но тоа во ваква состојба отвора многу проблеми. Како и да е ќе мора да се изнајде решение и што поскоро да се склучи и овој колективен договор.

Колективниот договор за високото образование и за наука кој треба да биде прв пат склучен, иако СОНК и МОН повеќе години се обидуваат да се склучи и повеќе пати се водени преговори за тоа, виновници за тоа што сеуште нема колективен договор се Универзитетите, кои користејќи ја автономијата секогаш изнаоѓаат причина да ги прекинат или одложат преговорите. Но виновни за тоа се и нашите синдикални организации во високото образование и науката, кои недоволно покажуваат активности и особено отсуствува потребниот нивен притисок кон ректорските управи за да се реши ова прашање. Во ваква ситуација СОНК објективно не може,дури ниту со добрата волја на Министерството да го реши овој проблем.

Примената на новите колективни договори за основно и средно образование покажа дека кај одредени работни места направени се одредени грешки во делот на платите. Евидентно е дека во средните стручни училишта не се добри решенијата во делот на практичната настава во која има и со високо образование (инжинери и слично) а се вреднувани многу пониско од наставниците во класичната настава. Проблематични се работните места кај секретарите и благајниците и во основните и во средните училишта, бидејќи на истите работат со многу различни степени на образование. Очигледно тука треба да дојде до одредени измени за да се надминат констатираните неправичности.

Остана нерешен проблемот на нерешениот статус на ученичките и студентските домови за кои ниедно министерство не прифаќа дека е надлежно за склучување на колективен договор за истите. 
Некој мора да ја превземе таа надлежност и тоа да се регулира во постоечките закони или да се донесе посебен закон.

Почитувани колешки и колеги,

Сакам нешто да кажам во врска со тоа каде е сега нашиот СОНК. СОНК е формиран во почетокот на деведесетите години и се до 2002 год. беше ист или многу сличен како и сите останати синдикати – анемичен, непрепознатлив, ама посакуван од социјалните партнери на сите нивоа. Но за членството целосно изгубени десетина години. Сега сме многу различни од тоа време, за овие осум години направивме многу ,,проблеми“ отворајќи ги нашите проблеми пред социјалните партнери, почнувајќи од установите, локалната самоуправа до централната власт. Им направивме проблеми и на родителите, но со многуте протести и на голем број граѓани. СОНК многу често овие години беше на насловните страни во весниците и на телевизиските вести. Очекувано беше да добиваме и подршка но и да бидеме напаѓани, зависно кој со каква диоптрија не гледа. Но многу често сите овие години и јавно се поставуваше прашањето дали сме владин или антивладин Синдикат, дали сме со оваа или онаа политичка партија. Ете уште еднаш јавно и гласно ќе кажам ниту сме владин ниту антивладин Синдикат, туку сме само Синдикат многу конструктивен и коректен, секогаш подготвен за решавање на прашањата низ дијалог и со аргументи и секогаш подготвени да ги прифатиме реалните можности што ги има државата. Но не ретко ни беа нудени далеку помалку од реалните можности, е тогаш одма бевме оквалификувани како радикални, политички обоени и сл. А никогаш не побаравме оставка на ниту еден министер, а да не зборуваме за оставка на Влада. Па од каде тогаш сме владини или антивладини. Дали сега ќе прозвучам како владин послушник ако констатирам дека во последниве неколку години Владата за развој на образованието, науката и културата издвои во 2008 и 2009 год. над 4 % од бруто домашниот производ, што е далеку повеќе од било кога од осамостојувањето на Република Македонија до денес, а и во услови не евидентна економска криза за оваа година 3.7% што е повторно повисоко од поранешниот период. Дали изградените 29 основни и средни училишта, а во тек на изградба 8 училишта; реконструирани санации или адаптации на 191 училиште; доградени 11 училишта, реконструирани санитарни јазли во над 360 училишта; над 100.000 компјутери; изградените над 40 спортски сали  и игралишта; обезбедени бесплатни учебници за основното и средното образование; воведено задолжително средно образование; се нешто што треба да го оцениме како негативни состојби во образованието? Но дали сега ќе звучам како антивладин синдикалец кога ќе констатирам дека сеуште има училишта особено во руралните средини во мошне лоша состојба, од стара кровна конструкција, децениски застарена опрема во истите, немање на санитарни јазли и слично. Сакам да кажам дека СОНК никогаш не падна во стапицата заради гол маркетинг, позитивното да го негира или она што е негативно да го сокрива. Ако немаше никаков социјален дијалог, барем не според европски стандарди во претходниот период сега е факт дека тоа е воспоставено и тоа врз основа на  докажана репрезентативност на синдикатите со податоци за реално членство каде СОНК во образованието,науката и културата е единствен репрезентативен синдикат, а на ниво на држава убедливо најголемиот грански синдикат и еден од поголемите синдикати за образование, наука и култура на балканските простори. Уште позначајно е за сите нас од СОНК што сме вистински мултиетнички синдикат. Тоа му дава дополнителна моќ на СОНК и тоа никогаш несмееме да го доведеме под прашање. 

Има многу работи со кои СОНК може да се гордее, но сакам отворено да прозбориме  за слабостите. Сеуште има помал дел на синдикални организации кои не покажуваат доволна активност пред се заради неактивноста на раководството на истите. Нема информации до нашето членство во таквите синдикални организации и затоа во истите многу лесно се пласираат дезинформации,шпекулации и сл. што понекогаш истите имаат и многу сериозни последици вкупно не само во тие средини туку и пошироко. Регионалните одбори навистина генерално добро функционираат. Пофално е што имаме во сите нив добро опремени канцеларии ,имаат изворни финансиски средства за да ги покриваат трошоците неопходни за нивното функционирање и треба и понатаму да се работи на нивниот развој особено што се повеќе ќе бидат значајни со натамошната децентрализација на власта. Но неможе да се премолчи тоа што се случи во еден од нашите региони, станува збор за Регионот Центар-Скопје, каде што подолго време се случуваа работи кои беа надвор од Статутот на СОНК, за пред неколку месеци да се дојде до такви состојби една група од членовите на Регионот да не ги признаваат органите на СОНК, па дури и тогашниот претседател на Регионот отворено да ги повика да тргнат на освојувачки поход на СОНК. Таа група му нанесе огромна штета на СОНК, а посебно жалам што се обидоа да фрлат сомнеж и врз нашите најискрени пријатели АФТ и АОБ. Такви состојби мора да бидат навреме санирани и тоа пред се од синдикалните организации. Никој не смее да го руши единството на СОНК зашто ниеден поединец не може да биде над организацијата, а овде стануваше збор за грубо кршење на Статутот и обид за рушење на СОНК. 
Почитувани колешки и колеги,

 Заеднички изградивме моќен Синдикат и со посебно задоволство ќе повторам мултиенички,имаме очигледни резултати како и очигледни слабости. Убеден сум дека не може ни да се спореди овој СОНК со тој од пред почнувањето на реформирањето на истиот пред осум години, по сите основи. Но исто така свесен сум дека имаме уште многу долг пат  за да можеме да кажеме дека сме Синдикат од типот на АФТ и АОБ и сличните синдикати на нив. Патот е трасиран, имаме јасна стратегија и овој Конгрес треба дополнително да даде нов импулс во јакнењето на нашиот Синдикат, за кој сите треба да дадеме свој придонес. Сигурен сум дека новиот претседател што ќе го избере Конгресот искрено ќе работи на натамошно јакнење на нашиот Синдикат што е и моја искрена желба но и цврсто сакам да верувам во тоа. Ми беше огромна чест што бев осум години Претседател на СОНК. Искрено, со целиот мој капацитет, толку колку што го имам, работев за доброто на нашиот Синдикат. Се надевам наредните уште две години ќе можам да помогнам за доброто на СОНК. Моја голема желба е наредниот Конгрес, СОНК да го одржи со многу поголеми резултати.
Да живее СОНК, 
Да живеат сите вистински синдикати,

Да живее Република  Македонија.

Благодарам.

[image: image2.bmp]
1

[image: image1][image: image2.bmp]